
輛挽車民二十三萬有奇運粮凡三十七萬石○三月阿

魯台寇興和殺守將都指揮王煥　上遂決意親征戒誓

將士諏日啟行　駕及鷄鳴山虜聞之夜遁四月次龍門

雲州閱兵顧謂侍臣曰今從征之士皆各處𥳑擇來者若

不閱習何以禦敵兵法以虞待不虞者勝又曰設備於已

失之後者非上策朕所以愼重而不敢忽也○五月辛酉

端午節駐蹕獨石賜隨征文武羣臣宴乙酉　車駕渡偏

頭命將士獵於道旁山下　上顧從臣曰朕非好獵顧惟

畋獵可以馳馬揮戈振揚武事作其驍勇之氣耳丁酉大

閱諸將曰兵行猶水水因地而順流兵因敵而作勢水無

常行兵無常勢能因敵變化取勝者謂之神今先使之習

熟行陣猝遇寇至麾之左則左右則右前則前後則後無

往不中節矣戊辰觀士卒射一小旗三發皆中賜牛羊各

一鈔二錠銀碗二　上曰賞重則人勸是日　上親製平

虜之曲俾將士歌以自勵庚午召英國公張輔安遠侯柳

升寧陽侯陳懋武安侯鄭亨陽武侯薛祿隆平侯張信應

城伯豫亨新寧伯潭思興安伯徐亨令就營中馳射　上

親觀之惟輔升懋連中餘或半中孫亨不中被罰罷其領

兵之任張信托病不至降充辦事官　上謂諸將曰爲將

之道勇智貴兼全弓馬便捷所向無敵勇也計筭深遠無

--

所遺失智也智勇全而後可以建功業男而無智一卒之

能耳汝曹勉之辛未　車駕發隰寧次西凉亭西凉亭者

故元往來廵遊之所　上望其頽垣遺址樹木鬱然謂侍

臣曰元氏創此將遺子孫爲不朽之圖豈計有今日書云

常厥德保厥位厥德靡常九有以亡況一亭乎可以爲殷

鑒矣因下令禁軍士斬伐樹木癸酉　車駕發西凉亭次

閔安下令軍中牧放樵採皆不得出長圍之外時營陣大

營居中營外分駐五軍建左哨右哨左掖右掖以總之步

卒居內騎卒居外神機營在騎卒之外神機營外有長圍

各周一十里　上顧侍臣論用兵之法因召諸將諭曰兵

法云多算勝少算不勝盖用兵之際智在勇先不可忽也

馭衆之道固須部伍整肅進退以律然必將帥撫士卒如

父兄於子弟則士卒附將帥亦如手足之捍頭目上下一

心乃克有濟至于同列尤須和叶一隊當敵則各隊策應

左右前後莫不皆然譬如舟行遇風同舟之人齊力以奮

波濤雖險靡不獲濟爾等勉之○六月開平報虜復攻萬

全　上召諸將問計皆曰宜分兵遠擊之　上曰不然此

詐謀也虜慮大軍逕擣其巢宂故爲此牽制之術然其衆

不多知大軍北行必已喪膽況敢攻城哉不足慮也○車

駕次通州次玉泉○七月次殺胡原前鋒獲喋者言阿魯

